
Ri  tiko’n ixim 

Ri  qati’t  qamama’ nkitzijoj chiqe rub’eyal ri tiko’n ixim, nkisamajij nab’ey taq ik’  
ronojel juna’, kik’utun kän ri maya’ winaqi’ chi kiwäch pa rub’eyal ri b’anob’äl maya’.  
 
Taq kitirisaj  nkikanuj ri ijatz, nkicha’ ri nïm, nïm jäl chuqa’ nkitz’ät ri samajb’äl ulew. 
Pa qatinamït  Pasu’m ri tiko’n ja ri nb’an pa rox ik’,  taq setël ik’,  pa ruq’a’ tinamït  
jalajöj kik’ojlem richin ri tiko’n  ixim,  rije’ nkitik  pa rukaj ik’ taq ntikir nqaqa pe nab’ey 
taq jöb. 
Ri qati’t qamama’ man  xab’a chike  ta q’ij nk’ib’än kitik’on, nkikanuj taq setël ik’ 
chuqa’ pa ajawal q’anil  nkitik ri awän, ruq’ajarik  rajawal q’anil ja ri’ k’oltiko’n  chuqa’ 
ruq’ajarik  ja ri’ ri kaji’ rub’onil ri ixim, rub’onil  käq, q’ëq, säq chuqa’ ri q’än. 
 
Ri q’ij taq nkitik ri awän ri qati’t qamama’ nab’ey nkelesaj  kipawi’ chuqa’ nkitzu’ ri kaj 
richin nkik’utuj chi re  Ruk’u’x kaj, Ruk’u’x ulew, Ruk’u’x kaq’iq’, Ruk’u’x ya’ richin ütz  
kik’oltiko’n nkik’ul, ri sipanïk nkiya’  ja ri’ mak xajan, kaxlanwäy, q’utün, saq’ul chuqa’ 
ri b’osel, pa ch’uti peraj nkiya’ ri sipanïk chi re  loq’oläj ruwach’ulew chuqa’ chi re 
Ajaw ruma ronojel xya pe chiqe. 
 
Nab’ey nkib’än jun jul pa wach’ulew, chupam ri jul nkiya’ qa ri ijatz, nkitz’apäj qa 
ruk’in ulew, taq napon ri ruka’n ik’ nkib’än ri josöj,  k’atz’inel  nkitz’ët wi  setël ri ik’ 
richin nkib’än re samaj re’ ruma ke ri nkib’ij ri qati’t qamama’.  
 
Ri  nab’ey kamul chuqa’ nub’ix chi re nab’ey chenoj nub’an  pa taq ruwaq ik’ taq ntikir 

ri jöb’, taq nb’an ri chenoj  ni’ox ri q’ayisan chuxe’ ri awän, pa  jun ik’ chik  nb’än ri 

kamul richin nuto’ ri awän richin man ntzaq ta,  ruma ri  kaq’iq’ chuqa’  k’atzinel ni’ox 

ri rox mul,  yalan  nuto’, ninöj ri piq chi ri wäch, ri rox mul nb’an pa taq b’eleje’ ik’. 

Pa taq k’isb’äl q’ij  richin rulaj ik’ ja ri nkiq’up ruwi’ ri awän richin ncheqer,  richin man 

chikopirta ri ixïm nb’an ri jech’ taq setël ik’ pa k’isb’äl taq q’ij chi rujulaj ik’. 

Taq xb’ayan ri jech’ nkik’uq ri  patz’än, k’a  ri’ nkimuq kän pa ulew, nkoyob’ej ka’i’  ik’ 

richin nq’ey ri patz’än. 

Ri pa nab’ey ik’ nikiyëk ri ixim pa k’ujay, yepeyox k’a ri achk’ul jay,  ri ach’alalri’ïl,  

richin nb’an q’or ch’oy,  yekamisäx k’a ri mama’ taq äk’, nb’an k’a ri q’utun k’ej 

(saqpor) richin yetzuq ri epeyon,  yeqib’ojb’a’ aj, yeq’ojoman k’a ri tilinche’, yalan k’a 

yekikot ruma ri sipanïk  xuya’ ri Ajaw. 

Chuqa’ pa nik’aj  ri  k’ujay  nk’iya’  jun läq k’ej (saqpor), sib’än chuqa’ jun xara’ mak 

xajan ja ri’ ruxajamb’äl   kik’utun kän ri qati’t  qamama’. 

Chuqa’ nikisuj taq jäl nima’q raqän chi re ri Ajaw richin nkik’utuj jöb, kaq’iq’, q’ij, 

kaq’iq’ jöb, pokolajay, ja ri’  ruq’ajarik  richin ninöj ruwäch ri awän. 

Jare’ rub’eyal ri tikonïk awän pa qatinamit Pasu’m. 

 
 


